
Uunga siunnersuut: Nalunaarasuartaatitigut atassuteqarneq  nalunaarasuartaatitigullu 

kiffartuussinerit pillugit Inatsisartut inatsisaat nr. xx, xx. xxx 2017-imeersoq 

(Kommuninut, Nunaqarfinnut, Isorliunerusunut, Attaveqaqatigiinnermut Ineqarnermullu 

Naalakkersuisoq) 

 

 

Saqqummiussineq 
(Kommuninut, Nunaqarfinnut, Isorliunerusunut, Attaveqaqatigiinnermut Ineqarnermullu 

Naalakkersuisoq) 

 

 

Siullermeerneqarnera 
 

 

Matumuuna Naalakkersuisut sinnerlugit nalunaarasuartaatitigut atassuteqarneq 

nalunaarasuartaatitigullu kiffartuussinerit pillugit Inatsisartut inatsisissaattut siunnersuut 

saqqummiuppara. 

 

Siunnersuutip nalunaarasuartaatitigut attaveqaqatigiinneq aamma nalunaarasuartaatinik 

sullissineq pillugu Inatsisartut peqqussutaat taarsissavaa. Imaasa pingaarnersai Inatsisartut 

peqqussutaannit ingerlateqqitaapput. 

 

Nalunaarasuartaateqarnermi oqartussaasut politikkikkut piareersaasartut aammalu 

oqartussaasut nakkutilliisuusut avissaartinneqarnissaat allannguutissat annersarissavaat. 

Niuerfimmut maleruagassiuussinerup nalunaarasuartaatitigut attaveqaqatigiittarneq aamma 

nalunaarasuartaatinik sullissineq pillugu Inatsisartut peqqussutaata atuuttup 

unammilleqatigiinnermut inatsimmut nuunneqarneratigut pissaaq. Inatsit taanna 

Unammilleqatigiinnermut Inatsimmut allannguutissamut, ataatsimiinnermi matumani 

Naalakkersuisunit saqqummiunneqartussamut attuumavoq. 

 

Nalunaarasuartaateqarnermi unammilleqatigiinnerup ammasumik ersarissumillu 

maleruagassiuunneqarnissaa, kiisalu sullissisut allat Tele-Post-ip nalunaarasuartaateqarnermi 

attaveqaataanik atuisinnaanerinut tunngatillugu oqartussaasut suliaqartarnerisa 

pitsanngorsarneqarnissaa siunertarineqarpoq. 

 

Inatsisartut inatsisaannut nalunaarasuartaateqarnermi namminersortunngorsaanerup 

ingerlanerata unitsinneqarnissaanik kissaateqarneq, 2016-imi upernaakkut ataatsimiinnermi 

imm. 119-imi aalajangiunneqarneqartoq ilanngunneqassaaq. Kisiannili inatsisip inatsisitut 

sinaakkusiussatut ilusilerneqarnissaa Naalakkersuisut naapertuuttutut isumaqarfigaat. Ilaatigut 

nalunaarasuartaateqarnermi teknologi ineriartupiloortorujussuuvoq. Ilaatigut Kalaallit 

Nunaanni nalunaarasuartaateqarneq nunani tamalaani niuerfimmut, aammattaaq sukkasuumik 

ineriartortumut ilaavoq. 

 

Tamatuma peqatigisaanik Naalakkersuisut periarfissaq iluatsillugu allannguutissat minnerit 

arlallit ataatsimoortippaat. Siunnersuummi pingaarnertut eqqartuussiviit politiillu normunik 

isertortunik nalunaaruteqarnissamut pissarsisinnaanissaannut periarfissinneqarnerat 

erseqqissarneqarpoq, kiisalu tv-qarnermi arlalinnik tunisassiortoqartarnerani suleriaatsit 

pioreersut inatsisinut malinnittunngortinneqarlutik. 

 

Taamatut oqaaseqarlunga siunnersuut Inatsisartuni kajumittumik suliassanngorlugu 

tunniuppara. 


